


6e hersiene uitgawe




 A. HOEKOM KLEINGROEPE?
Is kleingroepbediening werklik nodig?   

Ja, dit is uiters noodsaaklik!  

Hoekom? 

Omdat kleingroepe 'n manier is ('n baie effektiewe manier) waardeur gelowiges hulle Christenskap onder mekaar kan uitleef.

Is dit nodig vir Christene om hulle Christenskap so uit te leef?

Ongetwyfeld! 
Gelowiges het 'n verantwoordelikheid teenoor mekaar want...

· ons is lede van dieselfde liggaam (Rom 12:5) 
· en lede van dieselfde huisgesin (Efes 2:19).  
· Daarom moet ons bly wees saam met die wat bly is en huil saam met die wat huil (Rom 12:15).  
· Ons het 'n verantwoordlikheid om vir mekaar te sorg: fisies (Gal 6:2) en geestelik (Heb 3:13).  
· God gee ampsdraers (Efes 4:11). Die ampsdraers moet die gelowiges toerus (Efes 4:12). Die gelowiges moet mekaar dan dien en op die wyse mekaar opbou (Efes 4:12,16).

Ons lees in Hand 2:46 en 5:42 dat die Christene op twee maniere bymekaar gekom het: in die tempel en in huise.

In die Gereformeerde Kerke word besondere klem geplaas op gereelde en suiwer toerusting uit die Skrif. Dit is 'n kosbare tradisie wat ons nooit mag verwater of verloor nie. MAAR alles eindig nie by toerusting nie. Toerusting dien daartoe om gelowiges instaat te stel om hulle Christenskap uit te leef. Nadat mens die Woord gehoor en verstaan en aanvaar het, moet jy by die doen uitkom. Dis soos 'n rugbyspan wat gereeld oefen met die doel om die wedstryd te speel. Gelowiges wat slegs toegerus word (elke Sondag in die erediens is en pragtig vroom luister na die preek en dan huistoe gaan – en dis al) is soos 'n rugbyspan wat die hele seisoen oefen en nooit by die wedstryd uitkom nie.

Onthou: verhoudings is vir die Here baie belangrik: dit is hoekom Jesus gesterf het -  om verhoudings te herstel. Binne hierdie verhoudings is die grootste motief: LIEFDE! (Mat 22:37-40). Die lewe sonder liefde is sonder betekenis. Liefde kan alleen binne verhoudings uitgeleef word. Dis waaroor die Christelike lewe gaan!
Liefde beteken jy gee van jou tyd.  Dis opmerklik dat mense buite kleingroepe dikwels sê dat hulle tyd het nie. Maar as hulle ingeskakel is mis hulle nie 'n enkele byeenkoms nie – hulle maak tyd daarvoor!
Kleingroepe help om mens uit jou dikwels selfgesentreerde isolasie te trek!

Die Here roep ons nie om aan 'n kerk te behoort nie, maar om kerk te WEES. As ons bloot aan 'n kerk behoort is ons soos 'n appendix ('n sleepwaentjie wat aangehak is). Ons behoort wel aan Christus, maar ons IS kerk. Mens behoort wel aan 'n organisasie of 'n klub. 'n Kleingroep is die ideale plek om jou kerkwees uit te leef.
Jy het kleingroepe nodig om geestelike spierkrag te ontwikkel; om jou gawes te aktiveer. Die ander lede van die kleingroep het JOU ook nodig. Die Here het julle vir mekaar gegee! In 'n kleingroep groei 'n mens saam met ander Christene. Paulus sê in Efes 3 dat dat dit sy gebed is dat “julle saam met ander gelowiges sal begryp hoe groot die liefde van Christus is.”   
Die kleingroeplede gaan mekaar vashou, en verhoed dat enige een terugsak en later uitsak. Christenskap is meer as 'n verbintenis aan en tot Christus – dit is ook 'n verbintenis aan en tot ander Christene. In 'n kleingroep gaan jy ongelooflike ondersteuning en simpatie beleef.
Mens kan saam met 'n skare mense aanbid en die Here loof, maar mens kan alleen in 'n kleiner groep die onderlinge verbondenheid beleef!
In 'n kleingroep kan mens hande vat en saam die evangelie aan mense daarbuite bring.

Hoe lyk die praktyk sonder kleingroepe?

Voor kleingroepe het slegs 'n klein groepie lidmate in die kerk hulle onderlinge verantwoordelikheid nagekom. As lidmate in ons gemeente 'n probleem optel, gaan meeste van hulle maar na hulle familie (bloedfamilie) eerder as na mede-gelowiges (geestelike familie).

Te veel lidmate gee 'n verkeerde antwoord op die vraag: “Wat beteken dit vir jou om lidmaat van die kerk te wees?”  Hulle antwoord: “Dit beteken ek moet gereeld die eredienste bywoon en gereeld my dankoffer gee.”  Ander sal selfs antwoord “Dit beteken die ampsdaers moet my gereeld kom besoek en die kerk moet my bedien.” …met ander woorde “Ek behoort aan die kerk om een of ander diens te ontvang.”

Dit is waarom kleingroepe nodig is. Om lidmate geleentheid te bied om die wedstryd te speel; om die toerusting toe te pas, om te dien en nie om gedien te word nie.

Wat is 'n kleingroep?

'n Kleingroepe is 'n struktuur waarbinne lidmate hulle Christenskap kan uitleef. Dit is meer as bloot 'n Bybelstudiegroep. Wanneer 'n nuwe kleingroep gestig word, is dit 'n groepie gelowiges wat vir mekaar sê “Ons gaan verantwoorde-likheid vir mekaar aanvaar; ons gaan vir mekaar fisies en geestelik sorg; ons gaan mekaar vashou en ondersteun.”

In so 'n kleingroep voel almal tuis – en daar ervaar hulle 'n warmte – iets wat die moderne mens broodnodig het te midde van 'n harde en koue wêreld. In die wêreld kan mens deesdae nie enige iemand vertrou nie. Lede van 'n kleingroep weet:
· hier is ek saam met gelowiges wat ek kan vertrou; 
· ek kan met vrymoedigheid my hart teenoor hulle oopmaak (indien ek so voel – niemand gaan my verplig nie!); 
· ek weet hulle sal my nie los as ek afdwaal nie; 
· hulle sal my vashou as ek struikel; 
· hier kan ons mekaar liefhê met dieselfde opofferende liefde waarmee Christus ons liefhet.

Wat is die doel van 'n kleingroep?

Om saam te groei na Christus toe.

Jy het mede-gelowiges nodig om geestelik te kan groei.

Hoe lyk die wêreld daarbuite en watter spesifieke eise stel dit aan die kerk?

Ons leef in 'n koue, harde wêreld. Die toestande daarbuite is ongenaakbaar. Dit word 'n bron van bekommernis en vrees vir baie Christene. Hulle smag na persoonlike warmte; 'n plek om tuis te voel en ondersteuning te ervaar. Indien die een kerk dit nie bied nie, skuif Christene eenvoudig na 'n volgende kerk waar hulle dit wel kan vind. 

Kom ons slaan die spyker dieper in:
Ons moet gemotiveerd wees ten opsigte van kleingroep-bediening. Gemotiveerdheid lei tot entoesiasme, ywer en toewyding. Dit verhoed die skep van leë, formalistiese strukture wat lei tot pligpleging. As jy nie weet wat die sin en doel van 'n kleingroep is nie, gaan jy nie gemotiveerd wees nie.

Ons moet leer om nuut te dink as dit gaan oor huidige strukture en konvensies. Ons moet deurlopend, krities vra of ons huidige strukture werklik funksioneel is om die betrokke beginsels van die Skrif te help verwerklik. Die Skrif dui ook ons gedagte-inhoude as beginpunt van verandering aan:    “…maar laat God julle verander deur julle denke te vernuwe.”   (Rom 12:2). Ons moet besef dat dit nie help om vas te klou aan leë en uitgediende strukture nie. 

Larry Richards het die saak ondersoek. Hy het gevra waarom party kerke groei en ander kwyn. Hy skryf in sy boek: A New Face for the Church die volgende: 

Daar is slegs twee opsies vir die kerk van vandag:

Een is om alles in die stryd te werp om die bestaande kerk te lap en te stop in 'n poging om soveel as moontlik van die tradisionele vorme en patroon van lewe te handhaaf, terwyl daar met alle mag weerstand gebied word teen die kragte wat roep om verandering (totdat die hele struktuur verkrummel namate opkomende geslagte die leë vorme verwerp, waarin hulle geen sin en betekenis sien of ervaar nie en dan die kerk verlaat – en hom los om so eervol as moontlik heen te gaan).

Die ander opsie is om die uitdagings van verandering te aanvaar, om dit te kanaliseer – om daarna te streef om saam 'n kerk te bou wat 'n ware uitdrukking sal wees van Die Kerk, maar tog op unieke wyse aangepas is vir die wêreld van die 21e eeu. 

Johan Oostenbrink, 'n voormalige Gereformeerde predikant het sy doktorsgraad gedoen oor kleingroepe en hy skryf in 'n boekie, Die Groot God by Kleingroepe, dat wêreldwyd in Gereformeerde Kerke (veral in Nederland en VSA) waar kleingroepe ingestel is, sonder uitsondering, 'n groei in erediensbywoning en gemeentelike betrokkenheid plaasvind.

B. WAT SÊ DIE BYBEL OOR KLEINGROEPE?

(die teologie van kleingroepe - of iets daarvan)

'n Lidmaat het op 'n keer gesê “Ek glo nie in kleingroepe nie, want dit is nie Gereformeerd nie.” Mens kry dalk 'n soort kleingroep-bediening wat nie Gereformeerd is nie – en ten opsigte daarvan is die lidmaat reg. Ons probeer die kleingroepe in ons gemeente suiwer Skriftuurlik en daarom Gereformeerd hou en elkeen moet oortuig wees dat hierdie struktuur werklik in lyn is met dit wat die Bybel aandui. Anders gaan lidmate wantrouig en negatief wees en bo alles gaan dit God nie behaag nie. Kleingroepe mag ook nie in wanpraktyke of uitwasse ontaard nie.

Wat is die onderliggende Skrifuitsprake wat kleingroepbediening op 'n vaste fondament plaas?    Ons gaan na twee hoofsake kyk:

1. DIE MEKAAR-OPDRAGTE IN DIE BYBEL

1.1 Wat ons van mekaar IS:

·  “Maar as ons in die lig lewe soos Hy in die lig is, het ons met mekaar deel aan dieselfde gemeenskap en reinig die bloed van Jesus, sy Seun, ons van elke sonde.”  1 Joh 1:7.

· “Julle is dus nie meer ver van God af nie, nie bywoners nie, maar medeburgers van die gelowiges en lede van die huisgesin van God.”. Efes 2:19; 
 ”…en Ek sal vir julle 'n Vader wees, en julle sal vir My seuns en dogters wees," sê die Here, die Almagtige.”  2 Kor 6:18. 
· “Net so is ons, al is ons baie, in Christus een liggaam, en almal afsonderlik lede van mekaar.” Rom 12:5 (lees gerus ook 1 Kor 12). 
“Noudat julle die valsheid afgelê het, moet julle onder mekaar die waarheid praat, want ons is lede van dieselfde liggaam.”  Efes 4:25.

· Die Gees het 'n eenheid tussen ons gesmee (Efes 4:3).

Kom ons slaan die spyker dieper in:
Ons sal nooit werklik sover kom om die regte dinge onder mekaar te doen as ons nie eers weet wat ons van mekaar is nie. Ons moet drie dinge besef: 

Ons is: 

1.  gereinig deur die bloed van Jesus – daarom is ons onskuldigverklaardes en onvangers van die nuwe lewe,

2.  die huisgesin van God – daarom is ons broers en susters van mekaar,

3.  lede van dieselfde liggaam.

Ons sal dus begin om kleingroepbediening te verstaan eers as ons besef wat God aan en vir ons gedoen het, wat Hy van ons in sy Seun gemaak het en wat die Gees steeds besig is om in ons te werk. 
Wie dus nie by Jesus Christus begin en by die werklikheid van die verhouding waarin ons tot Hom staan nie, sal nie vorder nie. Iemand wat nie intens bewus is daarvan dat hy 'n nuwe mens in Christus is nie, gaan ook nie die motivering hê om verder te gaan nie.

1.2 Wat ons HOUDING teenoor mekaar moet wees?

· “Aanvaar die een wat in die geloof swak is, sonder om met hom te stry as sy opvatting van joune verskil.”  Rom 14:1 
“Wees altyd beskeie, vriendelik en geduldig, en verdra mekaar in liefde”  Efes 4:2; 
“Op ons wat sterk is in die geloof, rus die verpligting om die swakhede te verdra van dié wat nie sterk is nie. Ons moenie aan onsself dink nie.” Romeine 15:1;
“Wees geduldig met mekaar…”  Kol 3:13.

· “…en vergewe mekaar as die een iets teen die ander het. Soos die Here julle vergewe het, moet julle mekaar ook vergewe.” Kol 3:13.

· “Moet niks uit selfsug of eersug doen nie, maar in nederigheid moet die een die ander hoër ag as homself.” Fil 2:3; 
“Wees uit eerbied vir Christus aan mekaar onderdanig” Efes 5:19;  
“Wees eensgesind onder mekaar. Moenie hooghartig wees nie, maar skaar julle by die nederiges. Moenie eiewys wees nie.” Rom 12:16; 
“Almal moet trouens teenoor mekaar nederig wees en mekaar help, want God weerstaan die hoogmoediges, maar aan die nederiges gee Hy genade.” 1 Pet 5:5.

· “Help die medegelowiges in hulle nood en lê julle toe op gasvryheid.” Rom 12:13; 
“Wees gasvry teenoor mekaar sonder om te kla.”  1 Pet 4:9

Kom ons slaan die spyker dieper in:
Ons houding teenoor mekaar beteken veral: wat ons van mekaar dink: “Hoe lyk die beeld van die ander persoon in jou gedagtes?” Dit is baie belangrik aangesien mens se manier van dink oor iemand anders ook jou gedrag teenoor hom gaan bepaal.  Negatiewe gedagtes van iemand anders gaan een of ander tyd in jou gedrag uitkom.  'n Bybelse houding (of denkwyse) kan in vier punte saamgevat word:

· aanvaarding, verdraagsaamheid en geduld, 

· vergewensgesindheid (altyd gekoppel aan die vergewing wat ons elkeen self ontvang het),

· nederigheid en onderdanigheid

· en gasvryheid.

Gelowiges het altyd 'n positiewe houding teenoor mekaar, afgesien van die ander persoon se gebreke en irritasies.  Paulus het die Korintiërs, afgesien van hulle sondes en aanklagte teen hom, gesien as geroepe heiliges van God. Sien God se werk in die ander persoon raak (vgl. Wat ons van mekaar is hierbo).

Ons houding teenoor ander mense gaan ook ons optrede teenoor hulle bepaal – mens kan nie negatief oor iemand voel en positief teenoor hom optree nie.  Die negatiewe gevoel gaan deurslaan in mens se optrede.

1.3 Wat ons teenoor mekaar moet DOEN:

· “Dien mekaar met julle gawes” 1 Pet 4:10; 

“Was mekaar se voete soos Ek julle voete gewas het” Joh 13:14; 

“Moet net nie julle vryheid misbruik as 'n verskoning om sonde te doen nie, maar dien mekaar in liefde.” Gal 5:13. 

Dink ook aan Jesus: Hy het “nie gekom om gedien te word nie, maar om te dien en sy lewe te gee as losprys vir baie mense." Mark 10:45. 

En dan 'n Skrifgedeelte waarvan ons deeglik moet kennisneem (alreeds hierbo aangehaal): Sy doel daarmee (met kerkleiers) was om die gelowiges toe te rus vir hulle diens en vir die opbou van die liggaam van Christus. Efes 4:12.

· “Soos Ek julle liefgehad het, moet julle mekaar liefhê.” Joh 13:34; 
“Dit beveel Ek julle: Julle moet mekaar liefhê!" Joh 15:17; 

“Betoon hartlike broederliefde teenoor mekaar; bewys eerbied teenoor mekaar en wees mekaar daarin tot voorbeeld.”  Rom 12:10; 

“Julle moet niemand iets verskuldig wees nie, behalwe om mekaar lief te hê. Wie sy medemens liefhet, voer die hele wet van God uit.” Rom 13:8; 

“Oor broederliefde hoef ons nie aan julle te skrywe nie, want julle is self deur God geleer om mekaar lief te hê.”  1 Tess 4:9. 

“Bo alles moet julle mekaar hartlik liefhê, want die liefde bedek baie sondes.” 1 Pet 4:8. 

“Geliefdes, ons moet mekaar liefhê, want liefde kom van God, en elkeen wat liefhet, is 'n kind van God en ken God. Wie nie liefhet nie, het geen kennis van God nie, want God is liefde.” 1 Joh 4:7,8. 

“Geliefdes, as dit is hoe God sy liefde aan ons bewys het, behoort ons mekaar ook lief te hê.”  1 Joh 4:11.

· "As een lid ly, ly al die lede saam…”1 Kor 12:26; 
“Wees bly saam met dié wat bly is en treur saam met dié wat treur.”  Rom 12:15. 

· “Troos mekaar dan met hierdie woorde.” 1 Tess 4:18; 

“Praat mekaar moed in en versterk mekaar dan met hierdie woorde” 1 Tess 5:11; 

“Maar solank daar nog 'n "vandag" is, moet julle mekaar elke dag aanspoor sodat niemand van julle deur die misleiding van die sonde verhard word nie.” Heb 3:13; 

“Laat ons ook na mekaar omsien deur mekaar aan te spoor tot liefde en goeie dade.”  Heb 10:24; 

“Dra mekaar se laste en vervul só die wet van Christus” Gal 6:2
· “Bely julle sondes eerlik teenoor mekaar en bid vir mekaar..”  Jak 5:16

·  “Die boodskap van Christus moet in sy volle rykdom in julle bly. Leer en onderrig mekaar met alle wysheid.”  Kol 3:16;  

“My broers, ek is self maar alte bewus dat julle vol goeie hoedanighede is en omvattende kennis besit, en dat julle mekaar self op die regte weg kan help.” Rom 15:14

· “..en sing onder mekaar psalms, lofgesange en ander geestelike liedere; sing met julle hele hart tot eer van die Here.” Efes 5:19. 
Met dankbaarheid in julle harte moet julle psalms, lofgesange en ander geestelike liedere tot eer van God sing. Kol 3:16.

Kom ons slaan die spyker dieper in:
God het ons lede van mekaar (en van dieselfde huisgesin) gemaak, met die doel dat ons ons verantwoordelikheid teenoor mekaar sal aanvaar, en dit nakom. Dit behels die volgende: Ons moet mekaar:

· dien,

· liefhê,

· medelye hê,

· troos, bemoedig, aanspoor en ondersteun (saamgevat in die woord: sorg),

· bid vir mekaar,

· leer en onderrig,

· sing onder mekaar.  

Alles wat ons onder mekaar doen, geskied volgens die voorbeeld van Christus. Sy karakter en styl word die patroon waarvolgens ons teenoor mekaar (en teenoor alle mense) optree. So groei ons in alle opsigte van Christus toe (Efes 4:13, 15). Hierdie sewe bakens (hierbo) is dus nie 'n koue wet nie, maar 'n beskrywing van die aard van die liefde wat Christus ook aan ons bewys het. Christene is mense wat in 'n verhouding met Jesus staan – eerder as om soos 'n slaaf onder 'n klomp wette te leef. Gehoorsaamheid beteken om te dink en te leef soos Jesus. In 'n kleingroep fasiliteer ons hierdie groei na Jesus toe, in die lewe van elke lid van die groep.

Ons sien uit bogenoemde dat kerkwees nie oor strukture, seremonies, stigtelikhede en geboue gaan nie, maar oor verhoudings.

Om bloot al bogenoemde dinge te weet, sal waarskynlik nie 'n lewende koinonia waarby die hele gemeente betrokke is, tot gevolg hê nie. Bybelse verhoudings moet lewend en konkreet word. 'n Kleingroep is 'n bedieningsgestalte of struktuur waardeur gelowiges gehelp word om bostaande drie punte konkreet te maak. 
Waarskynlik is daar ander strukture ook, maar met die kleingroep volg ons 'n voorbeeld wat ons ook in die Bybel kry. Ons lees in Hand 2:46 en 5:42 dat die lidmate van die Kerk in Jerusalem in die tempel bymekaar gekom het (hulle was nie minder nie as 3000) maar dat hulle ook van huis tot huis vergader het (veral ter wille die liefdesmaaltye). Vir die res van die Nuwe Testament was huisbyeenkomste 'n normale manier om koinonia te beoefen en so het dit waarskynlik vir 'n paar eeue aangehou. 

Konstantyn die Grote het in 313 nC. die Christelike godsdiens wettig verklaar en in 380 nC. tot staatsgodsdiens. Die gevolg was dat massas mense na die kerk gestroom het. Om hulle te akkomodeer is groot (maar onpersoonlike) katedrale gebou. Die kerk het 'n onpersoonlike karakter gekry. 
Tot vandag toe ly die kerk daaronder. Hoe kan koinonia in 'n groep van 500 beoefen word? 
Met die Reformasie van die 16e eeu is die amp van die gelowige weer beklemtoon. Tog was die Reformasie 'n tyd waarin massas mense geleer moes word en ook dit het in groot groepe geskied.

Uit die opdrag van die Skrif is dit egter duidelik dat 'n lewende koinonia gebiedend noodsaaklik is in die lewe van almal wat navolgers van Christus is!

2. DIE EFESIËRS. 4-MODEL:

Die onderstaande model is gebaseer op Efes 4:11-13. Kom ons lees eers hierdie gedeelte in sy verband:

Efesiërs 4:
7  Aan elkeen van ons is 'n genadegawe gegee volgens die mate waarin Christus die gawes uitgedeel het.

8  Daarom sê die Skrif: "Toe Hy na die hoogte opgevaar het, het Hy krygs-gevangenes saamgeneem en gawes aan die mense gegee." 
9  Hierdie uitdrukking: "Hy het opgevaar", veronderstel tog dat Hy eers neergedaal het na wat laer is, naamlik na die aarde toe. 10  Die Een wat neergedaal het, is ook die Een wat opgevaar het bo alle hemelruimtes uit om alles met sy teenwoordigheid te vul.

11  En dít is die "gawes" wat Hy "gegee het": apostels, profete, evangeliste, en herders en leraars. 
12  Sy doel daarmee was om die gelowiges toe te rus vir hulle diens en vir die opbou van die liggaam van Christus. 
13  So sal ons uiteindelik almal kom tot die werklike eenheid in ons geloof en in ons kennis van die Seun van God. Dan sal ons, sy kerk, soos 'n volgroeide mens wees, so volmaak en volwasse soos Christus.

14  Dan sal ons nie meer kinders wees nie; ons sal nie meer soos golwe op en af en heen en weer geslinger word deur elke wind van dwaalleer as vals leraars ons met hulle slinksheid en listigheid op dwaalweë wil wegvoer nie. 15  Nee, ons sal in liefde by die waarheid bly en so in alle opsigte groei na Christus toe. 
Hy is immers die hoof, 16 en uit Hom groei die hele liggaam. Die verskillende liggaamsdele pas by mekaar en vorm saam 'n eenheid. Elkeen van hulle vervul sy funksie, en so bou die liggaam homself op in liefde.

Die model lyk so:

	Blok 1

(Vs. 11)
	
	Blok 2

(Vs. 12a)
	
	Blok 3

(Vs. 12b)
	
	Blok 4

(Vs. 13)

	Christus
	
	Kerkleiers 
	
	Gelowiges 
	
	Gelowiges 

	gee
	
	rus toe 
	
	dien en bou op 
	
	groei na

	kerkleiers
	
	die heiliges (gelowiges)
	
	Mekaar
	
	Christus 


BLOK 1: 

Alles begin by Christus (vs. 11) en dit eindig ook by Hom wanneer die gelowiges geestelik volwasse soos Hy is (vs. 13 – blok 4).  Die Efesiër-brief begin ook by wat die Here doen (en nie by wat ons doen nie – dit volg later). Wie sy Christenskap op 'n ander plek begin as wat die Here aan hom gegee en van hom gemaak het, het nog nie begin om Christen te wees nie.  Voordat ons iets vir die Here kan doen moet ons eers kennis neem van wat Hy vir ons gedoen het. Daarin vind ons ons rus en motivering. Dit wat Christus doen volgens 4:11 is 'n weerklank van dit wat Hy gedoen het volgens Efes 1.  Ook kleingroepe is iets wat nie by ons begin het nie, maar by Christus. Kleingroepe is in lyn met wat Hy gegee het en wat sy doel daarmee is.

Christus gee mense aan die kerk wat die gawes het om as kerkleiers op te tree. Christus het na sy hemelvaart nie die kerk alleen agtergelaat nie, maar hierdie mense gegee as 'n wyse waardeur Hy voortgesette heerskappy in die kerk wil verseker. Die kerkleiers is meer as 'n nuttigheidsfaktor of 'n funksionele gegewe. Dit is deel van die wese van die kerk. Daarom mag kleingroepe nooit die werk van kerkleiers verdring of vervang nie.  Die werk van leiers word ook nie minder nodig waar daar kleingroepe funskioneer nie, maar is juis nodig ter wille van toerusting waardeur kleingroepe des te meer effektief moet werk. Die werk van kerkleiers en kleingroepwerk staan nie teenoor mekaar nie; die een groei uit die ander (soos hieronder gestel sal word).

BLOK 2: 

Die kerkleiers se taak is toerusting. Gelowiges kan nie dienswerk verrig as hulle nie eers daarvoor toergerus is nie. 

Die woord vir toerusting kom van 'n stamwoord wat beteken: 
· om heel te maak wat stukkend is, 
· of: om reg te maak wat verkeerd is (kyk Mat 4:21), 
· of: om aan te vul wat nog ontbreek (1 Tes. 3:10). 
Mens kan ook sê dat ampsdraers die lidmate moet voorberei vir hulle taak. 

Toerusting moet fokus op plekke waar dit nodig is. Kyk weer na Mat 4:21: Jesus het gesien hoe twee broers, Johannes en Jakobus saam met hulle pa in 'n skuit gesit het en visnette regmaak. Die woord vir regmaak het dieselfde stamwoord as die woord toerus in Efes 4:12. Dit leer ons iets van wat toerusting beteken: 
om te fokus op die stukkende plekke. Dit sou belaglik wees om 'n visnet reg te maak op 'n plek waar dit glad nie stukkend is nie; jy sou jou tyd mors. Baie tyd word so gemors met oneffektiewe toerusting omdat daar nie vooraf vasgestel is watter kennisagterstande en groei-agterstande daar is nie.

Ook in 'n kleingroep waar temas behandel word, moet nie in die eerste plek gevra word: “Watter stof gaan vir ons interessant wees en ons nuuskierigheid bevredig?” nie. Vra eerder: “Watter stof het ons nodig ten einde ons instaat te stel om ons onderlinge dienswerk en opbou-werk te kan verrig?”


BLOK 3: 

Gelowiges moet mekaar dien en opbou. Gelowiges wat toegerus is en wie se gawes geaktiveer is se status verander nou van 'n ontvanger na 'n dienaar. Dink weer aan 'n rugby-oefening waar die spelers afgerig word vir die wedstryd. Toerusting is dus nooit 'n doel insigself nie maar is afrigting vir 'n verdere doel. 

Dit is jammer dat baie lidmate dink dat solank hulle elke Sondag eredienste (of ander toerustings-geleenthede) bywoon en pragtig vroom na die preek luister, hulle alles gedoen het wat van hulle verwag word. Dit is soos rugbyspelers wat gereeld die oefening bywoon maar nooit 'n wedstryd speel nie. 
Lidmate moet nou oorgaan na die doen-deel in die Efes 4-model. Dit is 'n dwaling om te dink dat kerklike aktiwiteite beteken dat die ampsdraers die werk doen en die ander lidmate die passiewe ontvangers is. 

Die doel van toerusting is die volgende:

Dienswerk is die werk van 'n dienskneg of bediende. Dit is veral nederige werk wat 'n diensbereidheid en selfverloënende ingesteldheid vra waardeur op die nood en behoefte van ander gefokus word.  Iemand met 'n heersugtige of outoritêre ingesteldheid kan nie dien nie – en so iemand verdring ook die eenheid in die gemeente (Efes 4:2,3). 

Hierdie dienswerk behels onderlinge sorg, aanmoediging, troos, ens. ('n meer volledige lys is hierbo gegee). 

Benewens dienswerk doen die lidmate ook onderlinge opbouwerk (kyk ook vs. 16).  Niemand is van hierdie opbouwerk uitgesluit nie – elk geval nie as jy 'n gelowige is nie.  

Vers 16 leer veral aan ons dat dit die oogmerk van opbou is om die gemeente te konsolideer (inbouing of vasbouing), terwyl Efes 2:19 aan ons leer dat dit 'n verdere oogmerk van opbouing is om die liggaam van Christus uit te brei (uitbouing – om ongelowiges tot geloof te lei – let ook op die “almal” in vers 13). 

Die ampsdraers se werk eindig (min of meer) met toerusting en dan neem die lidmate oor en begin onder mekaar en na buite werk. 

As toerusting nie lei tot diens en opbou nie, mors ons eintlik mekaar se tyd en geld!  

Dink wat dit kos om 'n gemeente toe te rus: 'n kerkgebou, 'n predikant wat onder hou word, opleiding van predikante, dosente wat onderhou moet word, 'n hele wykstelsel met ampsraers, jarelange katkisasie, opstel van handleidings, ens. Al hierdie dinge is nie 'n doel in sigself nie – as toerusting afgehandel is, is nog niks werklik bereik nie. Dan funksioneer 'n gemeente nog nie! 'n Gemeente funskioneer eers as al die lidmate betrokke en aktief besig is met hulle diens-werk en onderlinge opbouing.

BLOK 4: 

Die doelpunt lê in geestelike volwassenheid wat in verse 13 en 14 onderskeidelik positief en negatief gestel word. Die Here wil hê dat elke gelowige by hierdie punt sal uitkom. Dit behels:

· Positief: geloofseenheid, grondige kennis van Christus (wat ook 'n persoonlike verhouding impliseer) en die volgroeidheid en geestelike volwassenheid volgens Christus se beeld en voorbeeld (kyk Efes 4:24).
· Negatief: om nie meer soos 'n kind te wees nie; om sonder die gepaardgaande geestelike onstandvastigheid te wees wat van 'n persoon 'n maklike prooi maak van die destydse dwaalleraars. Opbouing kan ook inbouing of vasbouing in die geestelike huis beteken en het ten doel om hierdie kwesbaarheid van 'n losstaande gelowige teen te werk.

Kom ons slaan die spyker dieper in:
Geestelike volwassenheid ontbreek by baie lidmate!

Dit is kommerwekkend. Maar wat meer kommerwekkend is, is dat hierdie lidmate nie bekommerd is daaroor nie. Diegene wat wel bekommerd is daaroor weet nie mooi hoekom dit ontbreek en wat hulle daaraan kan doen nie. 

Die antwoord is eenvoudig: as 'n lidmate se kerklike aktiwiteite eindig na die tweede blok, gaan hy nie by geestelike volwassenheid uitkom nie. Hy slaan een skakel in die ketting oor – en al is al die ander skakels in die ketting hoe sterk – as een skakel ontbreek beteken die hele ketting niks!  

Geestelike volwassenheid word alleen bereik wanneer die derde blok konkrete gestalte kry in 'n lidmaat se lewe. Kleingroepe is 'n struktuur wat hierdie gestaltegewing moontlik maak. 

C. HOE VERSKIL 'N KLEINGROEP VAN 'N BYBELSTUDIEGROEP?

(Die 6 elemente)

Baie Bybelstudiegroepe is met vrug op die been gebring en dit hou stand – terwyl ander misluk. Die feit is egter dat die dienswerk en opbouing (blok 3 hierbo) nie altyd in 'n Bybelstudiegroep tot sy reg kom nie. 'n Kleingroep moet meer wees as bloot 'n Bybelstudiegroep.  Johan Oostenbrink sê dit gaan nie oor net 1 of 2 uur per week nie, maar oor 'n lewensgemeenskap: 'n warm liefdesgemeenskap kom tot stand – skaam lidmate ontvang ruimte om te praat – die groep word 'n skild teen die sonde (om mekaar onderling vaste hou) – dit word 'n groeigeleentheid. 

So 'n struktuur is alleen moontlik, en sal alleen standhou, as dit gedra word deur deurlopende voorbidding en deur die onmisbare werking van die Heilige Gees!  Dan sal dit nooit 'n leë (en later uitgediende) struktuur word nie, maar met 'n kragtige inhoud gevul wees.
Larry Richards het 'n studie gedoen van waarom sommige groepe kwyn en ander groei. Hy stel sy gevolgtrekkings in die boekie Sixty-nine ways to start a study group and keep it growing (sterk aanbeveel!).  Hy onderskei vyf noodsaaklike elemente wat in 'n kleingroep aanwesig moet wees, en hierdie elemente maak daarvan 'n ware koinonia wat mekaar dien en opbou. Ons kleingroepe funksioneer ook volgens hierdie vyf noodsaakike elemente. Ons voeg egter 'n sesde noodsaaklike element by (wat na Richards se vyfde element  gestel sal word):

1. DIE EERSTE ELEMENT:  IDENTIFIKASIE




Die volgende gebeurtenis illustreer die belangrikheid daarvan dat lede van 'n groep met mekaar moet kan identifiseer:

Bryan was 'n leier in sy kerk. Hy het dikwels sangdienste gelei, en hy was altyd eerste op sy voete as daar iets gesê moes word. Hy was die toonbeeld van 'n sterk, dinamiese en begaafde Christen. 
Hy kon dit dus nie verstaan toe Doug en Fran, 'n jong egpaar wat pas tot die Christelike kerk bekeer is, skielik die kerk verlaat nie.
 Toe hulle na 'n rede gevra is, noem hulle Bryan se naam. Hulle het dit só aan Bryan verduidelik: “Wel, week na week hoor ons hoe gelukkig jy is en ons sien al die groot dinge wat die Here deur jou doen. Maar ons was nie gelukkig nie. Dis vir ons nog moeilik om Christene te wees. Op die ou end het ons besluit ons sal nooit soos jy kan wees nie. Toe bedank ons maar die kerk.”  
Doug en Fran het hulle eie tekortkominge maar al te goed besef en hulle kon eenvoudig nie identifiseer met 'n mens wat so totaal anders as hulle is nie.

Die eerste saak wat ons in gemeen het is die feit dat ons almal mense is, en geen mens is volmaak nie. In ons menswees identifiseer ons met enige mens. Ons saamwees beteken ons deel alle aspekte van ons menswees met mekaar: ook ons swakhede en foute; ook alle apekte van die lewe, van smart tot vreugde. Ons hoef nooit alleen te voel in die belewing van ons eie gebreke en teleurstellings nie. 
God het aan ons ander gelowiges gegee wat saam met ons ons swakhede en negatiewe ervaringe kan deel – en daarmee kan identifiseer!  Probleme en frustasies wat by een mens ondervind word, word ook deur ander mense ervaar. Onthou: 'n gelowige staan nie alleen nie!

Maar dan moet ons openlik teenoor mekaar wees. Die mens vertoon van nature ‘n front na buite waardeur hy sy swakhede wil verskans – mens erken nie maklik jou foute teenoor andere nie:  “Ander mense moet nie weet hoe ek werklik is nie, ek kan dalk bestempel word as ‘n swak Christen.”  
Hierteenoor sê die Bybel: ”Noudat julle die valsheid afgelê het, moet julle onder mekaar die waarheid praat, want ons is lede van dieselfde liggaam“ (Efes 4:25). 

Jesus het juis na die aarde gekom ter wille van ons swakhede en sondes. Deur eie krag te probeer vertoon word die evangelie ontken. Ons stroop God van die eer dat geestelike groei slegs deur Hom bewerk word. Maar wanneer ek my swakhede erken, demonstreer ek die evangelie; “…sonder My kan julle niks doen nie”  (Joh. 15:5)

As die werklike self weggesteek word, word die las wat gedra word swaarder.  So ‘n mens word verplig om ‘n masker te dra.  En wat gebeur?  Sy gebrek aan deursigtigheid skep afstand tussen hom en mede-gelowiges. 
Daarby ervaar hy ‘n voordurende en ongemaklike vrees vir ontmaskering.  Mense wat weier om hulle eie onmagtigheid te besef word nie gehelp nie maar eerder weggestoot. Dit lei tot werklike eensaamheid!
Die persoon wat ‘n oormaat selfversekering in die gemeente vertoon is ook nie die regte persoon om ander te help nie aangesien hulle eenvoudig nie met hom kan identifiseer nie.   Dit is vir iemand wat van sy eie tekortkominge bewus is moeilik en selfs onmoontlik om met die sterk, kragtige en seëvierende Christen te identifiseer.  In die ervaring van ons eie tekortkominge het ons begrip, aanvaarding en bemoediging nodig. 

Ons moet heel eerste besef dat God ons ten volle aanvaar het en dat Hy sy genade vrylik deur die Geliefde aan ons geskenk het (Efes 1:6). In alle swaarkry bemoedig Hy ons. 
Daarom kan ons ook ander bemoedig wat allerlei probleme ervaar. Ons kan hulle bemoedig met dieselfde bemoediging waarmee God ons bemoedig, want daar is vir ons ‘n oorvloed bemoediging deur Christus (2 Kor. 1:4 en 5).

Om 'n ander te kan bemoedig moet ons ons werklik in hulle posisie kan inleef en invoel (empatie) – ons moet in hulle skoene kan staan en deur hulle oë kyk – sodat ons hulle werklik kan verstaan. 
Mens kan nie iemand help as jy hom nie werklik verstaan nie. Paulus sê in 1 Kor 9: 
“Vir die Jode het ek soos 'n Jood geword….Vir die swakkes het ek swak geword…”. 
 Paulus was ook 'n behoeftige mens en as behoeftige het hy ander behoeftiges bemoedig.

Dubbele Identiteit


Ons kan met mekaar op twee vlakke identifiseer: nie net as mense (in ons menslike swakheid) nie, maar ook as nuwe mense in Christus (kyk 2 Kor 5:17).  Hier word die Christen van ander mense onderskei.  Alhoewel die Christen en nie-Christene dieselfde is (albei is tipies mense) word Christus se persoonlikheid by die Christen se persoonlikheid gevoeg, en dit geskied deur geloof.

God se doel is dat die twee sirkels al meer en meer moet saamval (oorvleueling):



Ons moet egter nie minder menslik wees nie, maar Christus se toereikendheid moet ons ontoereikend al meer en meer oorskadu.  Hierdie proses moet deur die kleingroep aangemoedig en gestimuleer word. Paulus sê in Gal 2:20: en nou is dit nie meer ek wat lewe nie, maar Christus wat in my lewe.  Dit is die beginsel van groeiende oorvleueling.
Doelwitte: 
Elke kleingroep behoort 'n duidelik-omskrewe doelwit te hê waartoe elke lid van die groep hom/haar verbind.  'n Gebrek aan 'n doelwit veroorsaak dikwels dat 'n groep tot niet gaan. Dit is dieselfde met byvoorbeeld 'n tennisklub. Hulle doelwit is om tennis te speel, en solank hulle kan tennis speel sal die klub funksioneer en gereeld bymekaar kom, maar as mens hulle tennisbane omploeg sal die klub nie aanhou om elke maand te vergader nie – hulle het nie meer 'n doelwit wat hulle kan nastreef nie.

'n Kleingroep moet self sy doelwit formuleer (dan pas dit aan by die karakter van die groep). 'n Goeie doelwit moet 'n Bybelse doelwit wees waarin Bybelse motiewe ingebou is. Mens dink aan Efes 4:12-16 waar die gelowige se groei na Christus toe beklemtoon word. Vers 13 lui so:   

So sal ons uiteindelik almal kom tot die werklike eenheid in ons geloof en in ons kennis van die Seun van God. Dan sal ons, sy kerk, soos 'n volgroeide mens wees, so volmaak en volwasse soos Christus. 

En vers 15: 

Ons sal in liefde by die waarheid bly en so in alle opsigte groei na Christus toe. 

Groei na Christus toe beteken dat Christus se persoonlikheid, karakter en styl al meer en meer moet oorvleuel met my eie totdat sy persoonlikheid, ens. die deurslag gee in my lewe. Die doelwit is dus voortgesette oorvleueling.

Groei na Christus toe geskied nie in isolasie nie. Ons het mekaar daarvoor nodig!  Christene moet mekaar daarin begelei en aanspoor. Binne 'n kleingroep is dit die ideale plek om geestelike groei te fasiliteer.

Om die beweging na hierdie doelwit van oorvleueling effektief aan te moedig, is dit belangrik dat die lede van ‘n kleingroep werklik met mekaar sal identifiseer, maar dan identifisering op albei vlakke (sirkels).  Ons moet mekaar ken in ons menswees en ook as mense in wie Christus leef.




Mislukte Groepe
Groepe misluk soms omdat die beginsel van identifisering van ‘n lid met elke ander lid op albei vlakke nie deurgevoer word nie. Die Bybel moet nie “oor die algemeen” en ter wille van interessantheid bestudeer en bespreek word nie, anders word pyn nie verwerk nie (menslike vlak) en God se inwerking of ingryping in ons lewens word nie aan die orde gestel nie.  Die vertikale dimensie moet dus konkreet en kontekstueel word.

Daar moet ook nie net klem gelê word op positiewe gebeure nie. Ons is immers almal menslik en ons is onderworpe aan mislukking, frustrasie, druk en sonde. Besprekings in groepe moet nie staties wees nie, maar vordering moet plaasvind.   Waak teen herhaling van ‘n probleem sonder vordering (hierdie saak kom veral by die 4e aspek: konsentrasie op groei, na vore).

Staties en Dinamies

As identiteit slegs op die menslike vlak plaasvind word ‘n statiese toestand geskep wat heelwaarskynlik sal teleurstel.

Ons moet uit onsself as menslike wesens groei deur ons aan Christus se beheer oor te gee. 


DINAMIESE VLAK


STATIESE VLAK

Ons moet leer om mekaar te ken en om ons identiteit beide as menslike wesens en as mense waarin Christus leef te ervaar.   Ons deel mekaar se behoeftes en probleme maar hou nie hier op in ‘n statiese verhouding nie.   Ons moet aangaan en ons ervaring van Christus in ons lewens met mekaar deel.   Dit is Christus wat die dinamiek aan die kleingroep gee. 'n Goeie doelwit vir 'n kleingroep is om al meer soos Christus te word.

Die Heilige Gees werk deur lede van die liggaam van Christus om elke individuele deel op te bou.

Die rol van die model
God het ons lede van een Liggaam gemaak.  Hy het ons broers en susters van mekaar gemaak met ‘n behoefte aan ‘n familieband.   Hy het aan ons elkeen geestelike gawes gegee wat gebruik moet word in ons versorging van ander. God het ons so geskape dat ons ander gelowiges as modelle nodig het.  So sê Paulus: “En wat julle van  my geleer en ontvang het, en gehoor en gesien het, dit moet julle doen. En God wat vrede gee, sal by julle wees”.  (Fil. 4:9 – kyk ook 1 Kor 11:1). Aan Timoteus sê Paulus: “Maar jy het my nagevolg in leer, lewenswandel en lewensdoel, in geloof, geduld, liefde en volharding” (2 Tim.3:10).

2. DIE TWEEDE ELEMENT: BEVESTIGING

Ons moet daarvan bewus wees dat God ons liefhet en dat ons vir Hom belangrik is. Ons elkeen maak saak vir God. God het ons lief nieteenstaande wat ons is.  In die wêreld moet ons presteer om aanvaar te word.  By God is dit anders.  By Hom is ons belangrik, waardevol en die moeite werd. Hy sê in Jes 43:4 aan sy verbondskinders: “Omdat jy vir My kosbaar is, omdat Ek jou hoog ag en jou liefhet, gee Ek mense in jou plek, volke in ruil vir jou lewe.”  Dink daaraan dat God bereid was om die hoogste prys denkbaar te betaal vir ons! Hy sou dit nie gedoen het as ons nie vir Hom kosbaar was nie. Hierdie feit moet tot ons deurdring sodat ons ons selfwaarde daarvolgens in ons gedagtes kan vestig. 




Bevestiging vind plaas wanneer ons deur ons woorde en optrede (ons styl) die boodskap van kosbaarheid en liefde aan iemand anders oordra.  Dan bevestig ons konkreet dit wat die Here ook oor die persoon se waarde sê.  Wanneer iemand liefde en waardering ervaar, word God se waarheid in woorde 'n werklikheid: God het jou lief; jy is belangrik vir Hom!  En daarom het ons jou ook lief en jy is ook vir ons belangrik!
Die ervaring van selfwaarde is iets wat elke mens nodig het. Dit bring selfvertroue, geestelike gesondheid en innerlike vreugde. Bevestiging van die waarde wat God aan ons heg is die sekerste manier om iemand se selfwaarde te verhoog.

As ek aan 'n kleingroep behoport waar ek eerder 'n verlies van selfwaarde beleef (deur kritiek of meerderwaardige houdings) gaan ek defnitief nie aanhou om dit by te woon nie. 'n Verlies van selfwaarde veroorsaak 'n onderliggende angs en hierdie angs veroorsaak weer gedagsprobleme en negatiewe houdings.

Dit is veral belangrik dat buitestaanders op so 'n wyse ingetrek moet word dat hulle onmiddellik 'n verhoging van selfwaarde beleef. Ek as predikant het al herhaaldelik met 'n gesin gepraat oor inskakeling by 'n kleingroep. Elke keer sê hulle hulle sal daaroor dink en terugkom – maar niks gebeur nie. Dit het aangeou totdat een kleingroep hulle uitgenooi het: “Ons wil julle graag by ons hê!” hierdie uitnodiging het hulle vrees vir 'n moontlik verlies van selfwaarde in die kleingroep, die nek in gestuur. Hulle was daarna baie opgewonde oor elke kleingroep-byeenkoms. 
Hou in gedagte dat buitestaanders kleingroepe sien as klieks. Hulle antisipeer dalk 'n klimaat waarin elkeen moet veg vir sy eie selfwaarde. Hulle gaan dalk met die intrapslag ongemaklik voel. Indien hierdie tweede element werk, gaan hulle aangenaam verras wees!
Ons moet mekaar se laste dra.  Dit  is ‘n duidelike blyk van liefde en aanvaarding. Lede moet mekaar leer wie ons werklik is - mense wat waardevol is - mense vir wie God lief is - mense wat so selfwaarde ervaar, omdat hulle geliefd is by God.

Dit kan gebeur dat iemand uit 'n agtergrond (ouerhuis) of huidige opset kom waar hy/sy deurlopend afgebreek word en 'n default gebrek aan selfwaarde ervaar. Hierdie gebrek lei gewoonlik tot 'n onderliggende angs wat dikwels manifesteer in onaanvaarbare gedrag.  Dit is belangrik dat die groep dit as een van sy take sal sien om mekaar se selfwaarde in Christus te vestig – en deulopend te versterk en te bevestig. 'n Lid moet kan sê: “Hierdie groep aanvaar my en respekteer my en hulle laat my werklik belangrik voel.” Elke lid van die groep moet dus aandag kry – en die groepleier moet daarop let.

3. DIE DERDE ELEMENT:  ONTDEKKING




Hierdie derde element gaan oor die ontdekking van Skrifwaarhede wat antwoortde bied op probleme, vrae en behoeftes waaroor vooraf alreeds in die kleingroep gesels is. Dit maak van Skrifstudie iets aktueel: dit het te doen met ons kmonkrete bestaan. Hierdie derde element wil daartoe bydra dat die Bybel nie net geleer word nie, maar ook geleef word.  

Die Bybel maak ook ons oë oop vir ons eie tekortkominge: “As ons beweer dat ons nie sonde het nie, bedrieg ons onself en is die waarheid nie in ons nie”  (1 Joh. 1:8). Dit bring 'n besef van diepe afhanklheid van sy genade!   As ons in hierdie illusie leef van “ek het nie eintlik foute en probleme nie” word die waarheid vir ons  iets vreemds – dit spreek ons nie werklik aan nie – dit word nie prakties en konkreet nie.
Ons het die  Skrif nodig om ons op ons daaglikse pad te lei. Ons moet in die Lig lewe. God se Lig.  Die teenoorgestelde is Donkerte. Donkerte beteken die ontkenning van God se diagnose van my menswees en die gevolglike genade wat Hy aan my gee; ook 'n weiering om in harmonie daarmee saam te leef.   

Lig daarenteen is realiteit. Ons moet die Bybel bestudeer om onderskeid te kan maak tussen God se realiteit en selfgeskepte illusies. In die kleingroep moet ons mekaar help om die realiteite wat Skrif oopvlek, te aanvaar.

Die Bybel moet:

· Ontdek word vir lig en waarheid.

· Nie net geleer word nie maar geleef word – ons moet doeners wees.
· Ondervind word – veral God se beloftes van genade moet konkreet beleef word.  

Hierdie ondervinding en ervarings behoort met die groep gedeel te word. Om dinge met mekaar te deel (sharing) is net so belangrik as aanmoediging.  As ons week na week sien hoe God in ander gelowiges se lewens werk sal dit ons vertroue in God versterk. Ons sal dan ook die krag van God self ervaar en ons sal beweeg word om Hom nog meer te vertrou.

4. DIE VIERDE ELEMENT:  KONSENTRASIE OP GROEI



Ons het reeds gesien dat meelewing in ‘n kleingroep op twee vlakke plaasvind.   Die statiese vlak is die menslike vlak waar ons behoeftes en probleme met ander lede van die groep gedeel word.   Alhoewel hierdie ervaring lei tot aanvanklike verligting asook aanvaarding deur ander soos wat ons regtig is, ontbreek die krag in hierdie verhouding.  Entoesiasme kwyn algaande en teleurstellings kom voor.

Daar is egter ook die dinamiese vlak waar groei en transformasie plaasvind.  Beduidende veranderinge vind hier plaas.  Hierdie vlak is waar ons ondervinding met die krag en styl van Jesus gedeel word en waar daar gekonsentreer word om mekaar te help om te sien wat Christus vir ons is.
Ons help mekaar deur weg van onsself te kyk en ook weg van ons laste en verpligtinge.  Ons kan mekaar help om na Jesus te kyk en om krag en vreugde in Hom te vind.  Ons moet op Jesus konsentreer.  Wie en wat is Hy? Ons moet die volgende gebed ook ons eie maak: 

“Ek bid dat Hy julle geestesoë so verhelder dat julle kan weet watter hoop Sy roeping inhou, en watter rykdom daar is in die heerlike erfenis wat Hy vir die gelowiges bestem het, en hoe geweldig groot Sy krag is wat Hy uitoefen in ons wat glo.  Dit is dieselfde kragtige werking van Sy mag wat Hy uitgeoefen het toe Hy Christus uit die dood opgewek en Hom in die Hemel aan sy Regterhand laat sit het”  (Ef. 1:18-20)

Bo en behalwe sy verlossende en ewig saligmakende werk is Christus OOK betrokke in ons hele lewe.  Hy is die oorwinnaar oor satan en sonde.  
Hierdie vierde element beteken dat nie een van ons in 'n probleem moet vasval nie – of in 'n verkeerde gedragspatroon moet bly nie. Die groeplede help mekaar om te groei uit verkeerde style van lewe – in die regte style van lewe in. Hierdeur word ons gehelp om uit ons probleme te groei – na Christus toe.

1. DIE VYDE ELEMENT:  AANBIDDING




As ons weet wie en wat God is moet ons Hom sonder ophou loof en dank vir sy goedheid en bemoeienis met ons. Hierdie aanbidding en lofverheffing is onontbeerlik by groepsbyeenkomste omdat verering ‘n wesenlike deel van elke gelowige se verhouding met God is. In byeenkomste word die horisontale verhouding tussen lede verdiep, maar ook die vertikale verhouding tussen elke lid en God moet verdiep. Wanneer ons God beter leer ken, gee ons gehoor aan Hom en help ons mekaar om aan Hom gehoorsaam te wees, en Hom te in aanbid. Ons moet aan Hom die eer en lof gee vir wat Hy is. Die boekie van John MacArthur: True Worship kan sterk aanbeveel word. 

Prakties beteken dit dat 'n kleingroep kan oorweeg om tydens hulle byeenkomste 'n tyd af te staan vir samesang (die hele Liedboek se begeleiding is op CD beskikbaar).

God word veral geloof en aanbid deur gebed. Een van ons kleingroepe het die gebruik om reg aan die begin van 'n byeenkoms, nog voordat hulle gaan sit, te hoor van elkeen se lief en leed, dan in 'n kring te staan en hande te vat, en saam tot die Here te bid. Moet nie vergeet om te bid vir die werking van Heilige Gees nie.
6. DIE SESDE ELEMENT:  UITREIKING

Larry Richards noem net die vyf bogenoemde elemente.

Ons kan egter nie anders nie as om 'n sesde element by te voeg: om uit te reik na ander mense buite die groep. Hierdie ander mense sluit in: mede-kerklidmate wat onbetrokke is sowel as mense buite die kerk wat in ongeloof lewe.







'n Groep wat heeltyd net op homself gerig is, word 'n broeigroep en nie 'n groeigroep nie. So 'n groep hou ook nie langer as 2 na 3 jaar nie, aangesien die lede uitgekuier raak met mekaar. Hulle het 'n behoefte (afgesien van God se opdrag daartoe) om te groei.

Die beginpunt van groei is om te besef watter geweldige geestelike rykdom ons van die Here ontvang het. 

In Efes 1 word dit so gestel: Hy het ons in Christus geseën met al die seëninge van die Gees wat daar in die hemel is. …Deur die bloed van sy Seun is ons verlos en is ons oortredinge vergewe kragtens die ryke genade van God wat Hy in al sy wysheid en insig so oorvloedig aan ons geskenk het. 

En in 2 Petr 1 staan: Sy Goddelike krag het ons alles geskenk wat ons nodig het om te lewe en Hom te dien. Dit kom deurdat ons Hom ken wat ons geroep het deur sy heerlikheid en mag. Deur dit te doen, het Hy ons die kosbaarste en allergrootste gawes geskenk wat Hy belowe het. Daardeur kan julle die verderf ontvlug wat deur begeerlikheid in die wêreld werksaam is, en deel kry aan die Goddelike natuur.

Wanneer mens hierdie oorvloedige rykdom ken – en die waarde daarvan tot jou deurgedring het, dan leef mens nie meer vanuit 'n behoefte- of tekort-ingesteldheid nie (so iemand leef met 'n houding van: die wêreld skuld my iets – ander mense is daar om aan my behoeftes te voldoen). Maar dan leef mens vanuit 'n oorvloeds-ingesteldheid; en so iemand besef: ek is nie in hierdie wêreld om te ontvang nie (ek kom immers niks kort nie  - Ps 23); ek is in hierdie wêreld om vir ander iets te beteken. Van die oorvloed wat ek ontvang het in Christus (my beker loop oor – Ps 23) moet ek iets laat deurvloei na ander.

Dan is my lewe sinvol!  DAN LEWE EK EERS WERKLIK! Iemand het dit eenkeer vergelyk met die twee seë in Palistina: Die See van Galilea het 'n invloei en 'n uitvloei en lewe van plant- en vislewe. Die Dooie See het net 'n invloei en geen uitvloei nie en daar is geen plant- of vislewe nie.  So is dit ook met mense wat die liefde van Christus wil ontvang en nie wil laat deurvloei na ander nie.

Wat is die vrug van 'n perskeboom? Nie 'n perske nie! Nog 'n perskeboom! So moet kleingroepe vrugdra: deur te vermeerder. Christiaan Schwartz het meer as 1000 kerke in 32 lande ondersoek om te kyk wat die verskil is tussen kerke wat groei en kerke wat kwyn. Hy sê in sy boek “Natural Church Development”:

“As ons een oorsaak moes uitsonder as die mees belangrike rede vir kerkgroei, sal dit sonder twyfel die verdeling van selgroepe wees.”

Dien mekaar in die groep op so wyse dat almal hierin gemotiveer word, sodat die groep as geheel of groepslede afsonderlik na buite kan beweeg en in ander mense se lewens 'n verskil kan maak. Bill Hybels sê dat om as 'n aansteeklike Christen te leef beteken dat mens die krag van sout sal hê (dit is opregtheid, medelye en bereidheid om op te offer), dat mens die kontak met ander sal hê (soos sout net werk as dit in kontak met die kos kom) en dat mens die waarheid duidelik sal kommunikeer (soos 'n lig die waarheid ophelder). Leef so, en dan word uitreik nie 'n slegte taak wat net vir sekere opgeleide mense beskore is nie, maar dit word 'n avontuur – want jy loop 'n opwindende pad en die Here is al die pad by jou! Jy kan al die pad op die Heilige Gees staatmaak. Mens hoef nie “high tec” gesprekke te voer nie, maar bloot net Christen te wees. Dan IS ons kerk eerder om bloot aan 'n kerk te behort. Die Here roep ons nie om aan 'n kerk te behoort (soos 'n appendix of aanhangsel) nie, maar om kerk te wees.
Maar obthou: kelingroepe is nie die antwoord nie! Jesus Christus is die antwoord! Kleingroepe bring mens alleen maar in kontak met Jesus en sy liefde. Hierdie liefde word konkreet as dit tussen gelowiges gedemonstreer word.

Buitestaanders is baie sensitief vir onopregtheid onder Christene. Hulle gaan, om mee te begin, nie glo wat ons vir hulle sê nie – selfs al lees ons uit die Bybel. Om hulle vertroue te wen gaan nie gebeur deur verklarings en standpunte nie, maar deur die liefde van Jesus te demonstreer (onthou opoffering en opregte medelye).
As Christene hierdie opwindende pad loop, word die kerk 'n beweging (movement) – eerder as 'n organisasie wat kan stagneer. Joel Cominsky sê in sy boek ”Reap the Harvest” dat meer mense tot die Christendom bekeer is gedurende die afgelope 10 jaar as in die hele tydperk van Christendom se bestaan!  Elke dag kom 140,000 mense na Christus toe! Dit maak van ons die godsdiens die vinnigs groeiende godsdiens in die wêreld vandag. Dan besef mens: die Christendom is 'n beweging! So was dit ook in die Nuwe Testament gewees – gaan lees maar Handelinge. God het sy kerk ontwerp sodat dit kan groei. As daar nie groei is nie, is iets verkeerd. 
Is die GKSA – en spesifiek Middelburg-Noord – in pas met hierdie opwindende groei in die res van die wêreld? Is ons 'n beweging of het ons gestagneer? Die tragiese is dat die GKSA landwyd met amper 1000 lidmate per jaar krimp! Wat gaan ons daaraan doen? 
Neem die 6e element ernstig op. Wanneer ‘n kleingroep saam uitreikprojekte beplan en uitvoer word dit uiters opwindend. Om met kerklose en koue lidmate kontak te maak en die liefde van Christus aan hulle te bewys, en om dan te sien hoedat die Here self wonderwerke in daardie mense se harte bewerk is een van die mees geestelik-versterkende ervaring wat daar is!
Boonop wil die Here nie hê dat ‘n enkele mens verlore gaan nie. Paulus sê aan Timoteus: 
“So is dit goed en aanneemlik vir God, ons Verlosser, wat wil hê dat alle mense gered word en tot kennis van die waarheid kom.  Daar is immers net een God, en daar is net een Middelaar tussen God en die mense, die mens Christus Jesus wat Homself as ‘n losprys vir almal gegee het (2 Tim 2:3-6).
Onthou: sonder die krag van die Heilige Gees sal niks werk nie. Die geheim lê nie in 'n metode of tegnieke nie, maar in die werk van die Gees. Dit gaan ook nie oor 'n model of struktuur nie maar oor Christus.
Prakties: behoort nuwe lidmate onmiddellik by 'n kleingroep betrokke te wees. Dit is die vinnigste manier vir hulle om in te skakel.
D. PRAKTIESE RIGLYNE

Hoe werk kleingroepe?

Onthou: daar is nie vaste voorskrifte nie, behalwe om voorbidding en gebed om die werking van die Heilige Gees nie na te laat nie. 
Kleingroepe word nie van bo af georganiseer nie – maar ontstaan spontaan wanneer 'n groep gelowiges bymekaarkom en onderneem om vir mekaar te sorg. Elke lid moet hom/haar tot hierdie onderneming verbind (commitment!).
Verder reël elke kleingroep sy eie opset. Soos wat daar verskillende gawes is, gaan daar ook verskillende kleingroepe wees met elkeen 'n eie karakter. 
Johan Oostenbrink beveel egter die volgende aan:

· Die groepleier is baie belangrik – die eerste vereiste is verantwoordelikheids-besef, pligsgetrouheid en nougesetheid. Hy/sy moet met goeie dissipline sorg dat die groep gereeld vergader en dat niemand sonder verskoning afwesig is nie. Verder moet hy die teologie van 'n kleingroep(en die 6 elemente) baie goed ken – dit moet 'n parate kennis wees wat hy in enige situasie moet kan toepas (leer gerus Efes 4:11-14 uit jou kop!)  Hy moet self nooit die groep domineer, oorheers of subtiel sy wil op hulle afdwing nie. Ander lede moet in sy teenwoordigheid die vrymoedigheid hê om te praat – en hy moet hulle daartoe aanspoor. 

· Die grootte van die groep behoort nie meer as 12 te wees nie – op die meeste 15. (Jesus se 12 dissipels was 'n kleingroep waarvan die grootte deur Jesus self vasgestel was.) Meer as 12 kan ook moeilik in 'n sitkamer geakkomodeer word en teruggetrokke lede raak stug.
· Die gemiddelde tyd van 'n byeenkoms is tussen 90 en 120 minute. Normaalweg geskied 'n byeenkoms weekliks of minstens tweeweekliks.

· Wees stiptelik met die gereëlde tye. Maak verskoning vir afwesighede – niemand bly sommer weg nie. Doen moeite om byeenkomste by te woon – wees bereid om op te offer – dit motiveer die ander lede ook!

· Party groepe gaan dalk meer formeel en georganiseerd wees – ander meer informeel en gemaklik. 

· Wanneer 'n nuwe lid by die groep inskakel behoort hy op hoogte gebring te word van die spesifieke doelwitte van die groep – asook die werkswyse. Dan behoort hy te onderneem om daarby te hou.

· Vir Bybelstudie kan 'n handleiding gebruik word – solank die handleiding nie die Bybel self vervang nie. 'n Goeie handleiding rig die fokus op die Skrif en nie op die skrywer van die handleiding se eie sieninge nie. 
Die keuse van Bybelstudie-inhoude behoort aanvanklik verband te hou met die gestelde doelwit (wat verband behoort te hou met groeimotiewe en onderlinge sorg). 
'n Studie van die voorbeeld en betekenis van Christus se lewe op aarde is sterk aan te beveel, sowel as 'n studie van die mekaar-opdragte in die Bybel. Verder kan enige Skrifstof bestudeer word waardeur konkrete groei uit spesifieke swakhede of probleme bewerk kan word.

Die verloop van 'n byeenkoms kan soos volg gereël word:

Die algemene uitgangspunte hou verband met die twee hoof pilare van ons kerkwees:

Die vertikale dimensie:  Wat 'n kleingroep suksesvol maak is nie die teenwoordigheid van 'n begaafde leier nie, maar die feit dat Christus teenwoordig is. Hier verskil 'n kerklike kleingroep van kleingroepe wat dikwels deur besighede gebruik word. Die groeplede buig dus saam onder die Bybel – met die doel om na die stem van die Here te luister. Saam ontdek hulle die waarhede. Dis nie die leier wat hulle toespreek nie. 'n Waarheid wat so ontdek is, bly mens baie langer by, as een wat van bo af aan jou geleer is. Paulus sê in Efes 3:18: “Mag julle in staat wees om saam met al die gelowiges te begryp hoe wyd en ver en hoog en diep die liefde van Christus strek.”
Die vertikale dimensie sluit natuurlik ook aanbidding en lofsegging in. Dit geskied deur sang en gebed. 'n Kleingroep is 'n plek waar die gebed baie meer persoonlik en spesifiek gerig kan wees: lede word met hulle probleme aan God se sorg toevertrou en Hy word terselfdertyd geloof vir wat Hy gaan doen en alreeds gedoen het. As ons besef wat ons ontvang het en wat God van ons gemaak het, kan ons nie anders nie as om Hom te loof en prys (lees gerus Efes 1:3-8).  Bid ook gereeld vir werking van die Heilige Gees binne die groepe en in elke lid se lewe afsonderlik.

Die horisontale dimensie:  Daar moet ook ruimte gebied word vir koinonia. Wat hier veral belangrik is, is die onderlinge houding teenoor mekaar (alreeds hierbo behandel). 'n Kritiese houding gaan ander lede skugter maak en hulle gaan die groep as ontoeganklik ervaar. Daar moet werklik na mekaar geluister word ('n luistervaardigheid is die eerste aspek van goeie kommunikasie). Daar moet ook geluister word met die doel om te verstaan – om jouself in die ander persoon se skoene te stel – en deur sy/haar oë na dinge te kyk. Dit gaan nie oor reg of verkeerd nie (dit kom later) maar dit gaan oor die vraag: begryp ek werklik wat hy/sy sê?  Luister spesifiek na die persoon se emosionele behoeftes. Wanneer mens reageer op dit wat ander sê is dit belangrik om die tweede en tweede element van Richards (hierbo behandel) in gedagte te hou: versterk die feit dat die ander persoon kosbaar is vir die Here – en daarom ook vir die groeplede, en: konsentreer op die ander persoon se groei uit sy/haar probleem uit. So ervaar die ander persoon die groep as 'n plek van sekuriteit en geborgenheid waar hy/sy ten volle aanvaar word. 

Alle mense het die behoefte daaraan om te behoort, om te weet hier is mense op wie en kan terugval, en vir wie ek weer iets kan beteken. Die persoon ervaar verder dat die groep nie maar net vir mekaar sê “Toemaar!” nie, maar mekaar ook help om te groei na Christus toe. 

Wanneer Christenskap toegepas word op alledaagse probleme, beweeg mens se Christenskap van die kantlyn af na die sentrum van jou lewe; jou godsdiens verander van 'n Sondag-godsdiens na 'n heelweekgodsdiens. Geloof en lewe word geïntegreer. 

'n Groep kan uitreikgeleenthede organiseer deur byvoorbeeld elke maand 'n ander projek te loods. Spesifieke groeplede kan ook geïdentifiseer word en getaak word om mense buite die groep nader te trek. Dit begin deur belangstelling en ondersteuning.

Die verloop van 'n byeenkoms kan soos volg lyk (slegs 'n riglyn):

1. Verwelkoming, omgee en meelewing. Wat hier kan gebeur is dat elkeen begin deur te sê hoe dit gaan en of daar probleme is wat pla. Elkeen kan ook noem van vorige probleme en in hoe mate die groei na Christus toe help om ook uit hierdie probleem te groei. Van die werk van die Heilige Gees behoort ook getuinenis gegee word.

2. Bybelstudie.  Leer God nuut ken. Plaas klem op verstaan met die oog op uitlewing daarvan. Gesels oor hoe dit toegepas kan (gaan) word (hou 2 Tim 3:16 in gedagte). Koppel dit aan onderlinge opbou, omsien, vermaan en bemoedig (volgens die opdrag van Heb 10:24,25).

3. Bespreek dienswerk na buite.  Gesamentlike (uitreik)aksies kan beplan word. Gee jouself, om die onbybelse “ek-is-daar-om-te-ontvang”-ingesteldheid te deurbreek.

4. Sang en gebed.  Uit die hart – en in opregtheid. Bid om die voortgesette werk van die Heilige Gees!

Mag die Here hierdie bedieningsmetode in ons gemeente seën!

BOEKE OM TE LEES

BOEKE WAT DIREK OOR KLEINGROEPBEDIENING HANDEL:
BURGER, Coenie & SIMPSON, Nico.  Bybelstudiegroepe. Poort vir die genade.

COMINSKEY, Joel. Reap the Harvest. How a Small-group system can grow your church.
OOSTENBRINK, J & LOTTER, G.A.  Die Groot God by kleingroepe

RICHARDS, L.O.   Sixty-nine ways to start a Study group and keep it growing.

VAN DER SPUY, Dirkie.  Herlewing deur Omgeegroepe.

BOEKE WAT INDIREK OOR KLEINGEROEPBEDIENING HANDEL.
BURGER, Coenie.   Familie van God. Waar gelowiges tuiskom in 'n koue, harde wêreld .

BURGER, Coenie.  Die dinamika van 'n Christelike geloofsgemeenskap.

BURGER, Coenie.  Gemeentes in die Kragveld van die Gees.

GETZ, G. A.  Building up one another.

GETZ, G. A.  Loving one another.

GETZ, G. A.  Praying for one another.

GETZ, G. A.  Encouraging one another.

GETZ, G. A.  Serving one another.

HENDRIKS, Jurgens.  Strategiese beplanning in die gemeente.

RICHARDS, L.O.  A New Face for the Church

STEDMAN, RAY C.   Body Life.

STOTT, JOHN R. W.  One People. Clergy and Laity in God’s Church.

VER  STRATEN, C.A.   A Caring Church.

VERSTEEG, J.P.   Oog voor Elkaar

WARREN, RICK.   The Purpose driven Church.

Vir groepleiers is die boeke van JOHN MAXWELL asook MILES MUNROE die moeite werd. Vir geestelike groei en spiritualiteit is die boeke van BLACKEBY baie goed.
ANDER BOEKE OOR KERKWEES WAT STERK AANBEVEEL WORD:

BARNA, GEORGE. Revolution.

BELL, ROB. Velvet Elvis

HYBELS, BILL.  Becoming a contagious Christian.
SWEET, LEONARD. Out of the question… into the mystery.
SWEET, LEONARD.  Soul Tsunami
VIR BYBELSTUDIE: 

· GENE GETZ (hierbo) se handleidings kan aanbeveel word;

· So ook die reeks van JOHN MACARTHUR, getitel: John MacArthur’s Bible Studies. Laasgenoemde is baie goed, maar onthou net: hy is nie 'n gereformeerde nie. Groepe wat sy handleidings gebruik doen dit dus krities maar dan tog met groot vrug. 

· DIRKIE VAN DER SPUY. Bestem vir geestelike groei. Verdiep jou verhouding met God.

· Enige iets van COENIE BURGER is ook die moeite werd om te gebruik. 

· Ek het ook FLORIS KNAUWDS se handleidings baie goed gevind.

· BYBELKOR bied ook handige boekies, byvoorbeeld: Vertel mekaar van God se liefde. Of: Wees waarlik gemeente van Jesus.

· JOHAN VAN SCHALKWYK se boekie Kom leer by Jesus is spesifiek vir kleingroepe bedoel.
· JOHAN OOSTENBRINK en GEORGE LOTTER se boekie is handig om saam deur tewerk – hulle verwys baie na die Bybel. Die boekie self is by Elna beskikbaar – ook 'n opsomming daarvan. 

· 'n Opsomming van VERSTEEG se “Oog voor elkaar” kan ook by Elna gekry word. 

· Sommige groepe werk eenvoudig die KATEGISMUS deur – met groot vrug.

· Almal wil graag Openbaring doen – ek reken HENDRIKSEN se gids: “Meer as Oorwinnaars” is een van die beteres.

· WALK THRU THE BIBLE se videoreekse is ook al met groot vrug gebruik.

· Hierdie handleiding kan ook van tyd tot tyd deurgewerk word.

· Dan is daar drie boekies van myself:

· Verandering in die kerk, 

· Die les van die erkdeur 

· Die Heilige Gees – wanneer werk die Gees in 'n gemeente en wanneer nie.

INTERNET-SKAKELS:
· Soek na Gemeentevreugde. Dan kom jy by die NG Kerk George uit by Dr Marius Potgieter wat kursusse aanbied en baie skryf oor kleingroepe. Sterk aanbeveel.

· Oorsee is daar TOUCH Outreach Ministries online,
· asook DOVE Christian Fellowship wat aanbeveel kan word.

[Ek het nie die presiese adresse nie maar mens kry dit maklik met 'n soek-enjin.]

OPSOMMING VIR GROEPLEIER

VIR GEBRUIK TYDENS DIE VERDUIDELING VAN KLEINGROEPE 

AAN NUWE LEDE

1. MOTIVERING VIR ‘N KLEINGROEP:

Lees miskien die eerste 2½ bladsye netso deur.

2. TOELOGIE VAN KLEINGROEPE:

2.1. Die groepe moet suiwer Gereformeerd wees en elkeen moet oortuig wees daarvan.

2.2. Die groepe vervang nie die erediens en samekomste van die gemeente as ‘n groot groep nie.

2.3. Die mekaar-opdragte in die Bybel:

2.3.1. Wat is ons van mekaar?

2.3.1.1. Ons is gereinig deur die bloed van Jesus

2.3.1.2. Ons is die huisgesin van God (Broers en susters van mekaar)

2.3.1.3. Ons is lede van dieselfde liggaam

2.3.2. Wat moet ons houding wees teenoor mekaar?

2.3.2.1. Aanvaarding, verdraagsaamheid en geduld

2.3.2.2. Vergewensgesindheid

2.3.2.3. Nederig en onderdanig

2.3.2.4. Gasvry

2.3.3. Wat moet ons teenoor mekaar doen?

2.3.3.1. Ons moet mekaar dien, liefhê, medelye hê, troos, bemoedig, aanspoor, ondersteun, vir mekaar bid, leer en onderrig.

2.3.3.2. Alles wat ons vir mekaar doen, geskied volgens die voorbeeld van Christus.

2.4.  Die Efes 4-model: (hierdie model moet jy in jou kop hê)

· Alles begin by Christus. 

· Hy gee ampsdraers. 

· Ampsdraers doen toerusting (voorbereiding, gereedmaking, bekwaammaking). 

· Toegerusde lidmate doen dienswerk en opbouwerk onder mekaar en na buite. 

· So word die doelpunt (geestelike volwassenheid bereik)

3. DIE SES ELEMENTE IN ‘N KLEINGROEP (hierdie elemente moet jy ook uit jou kop ken):

3.1. Identifikasie
3.1.1. Lede moet met mekaar kan identifiseer

3.1.2. Ons is almal mense met foute

3.1.3. God het ons ander gelowiges gegee wat saam met ons, ons swakhede en negatiewe ervarings deel

3.1.4. Ons staan nie alleen nie ons moet mekaar help

3.1.5. Om ander te kan bemoedig moet ons , onsself in hulle posisie plaas

3.1.6. Deur geloof moet Christus se persoonlikheid ons persoonlikheid meer en meer oorskadu

3.1.7. Ons moet met mekaar identifiseer met mekaar in ons menswees en as mens in wie Christus lewe

3.2. Bevestiging
3.2.1. Ons moet mekaar aanmoedig tot liefde en goeie dade

3.2.2. Ons moet mekaar leer wie ons werklik is – mense wat waardevol is – mense vir wie God lief is

3.2.3. Ons moet mekaar se selfwaarde in Christus vestig en deurlopend versterk

3.2.4. Ons moet ervaar die groep aanvaar my en respekteur my en laat my werklik belangrik voel

3.3. Ontdekking
3.3.1. Deur die Skrif moet ons die Skrifwaarhede ontdek wat lig sal gee op ons probleme, vrae en behoeftes.

3.3.2. Die Skrif moet nie net geleer word nie, maar geleef word.

3.3.3. Ons ondervinding en verwagtings moet met mekaar gedeel word en is net so belangrik soos om mekaar aan te moedig

3.4. Konsentrasie op groei

3.4.1. Daar moet gekonsentreer word om mekaar te help om te sien wat Christus vir ons is.

3.4.2. Ons help mekaar om na Jesus te kyk en om krag deur vreugde in Hom te vind

3.4.3. Ons moet op Jesus konsentreer

3.4.4. Bybelstudie vind plaas slegs om Jesus te sien as die Almagtige God wat in ons teenwoordig is en hierdeur word ons gehelp om uit ons probleme te groei na Christus toe.

3.5. Aanbidding
3.5.1. Ons moet God sonder ophou loof en dank vir sy goedheid en bemoeienis met ons.

3.5.2. Die horisontale verhouding tussen ons moet verdiep en ook die vertikale verhouding tussen elkeen en God

3.6. Uitreiking
3.6.1. Die groep moet ook uitreik na ander mense binne en buite ons kerk

3.6.2. Die groep wat net op hulself gerig is sal later uitgekuier raak en doodloop.

3.6.3. Die beginpunt van groei is die besef watter geweldige geestlike rykdom ons van die Here ontvang het.

-----------------------------------------

